
Uunga siunnersuut: Eqqumiitsuliornermik ingerlatsineq pillugu Inatsisartut inatsisaata 

allanngortinneqarnera pillugu Inatsisartut inatsisaat nr. xx, xx. xxx 2019-imeersoq (Eqqumiitsuliornermik 

ingerlatsineq tamassuminngalu siammarterinermut aningaasaateqarfimmik tapiissutinik aqutsisussamik 

pilersitsinissamut inatsisitigut tunngavissat) 

(Ilinniartitaanermut, Kultureqarnermut, Ilageeqarnermut Nunanullu Allanut Naalakkersuisoq) 

 

Eqqumiitsuliornermut aningaasaateqarfimmik pilersitsissagutta allatulluunniit aningaasaateqarfimmut 

assingusumik aaqqiissagutta soorunami pissutsit arlallit erseqqissarneqassapput. 

Minnerunngitsumik taamatut aaqqissuussinermi periusissiornermi aningaasaliinikkut aningaasat 

amerliartortinnissaannut sunik piginnaatitsisoqassanera oqaatigineqartoq takusinnaanngilarput.  

Taamatuttaaq eqqumiitsuliornermut kulturimullu iluaqutaasumik pitsaanerusumik tapersiisoqartinniarlugu, 

attaveqartarniarluni nunanilu allani aningaasaateqarfinnik aningaasaateqarfimmulluunniit assingusumik 

aaqqissuussanik suleqateqarnermi iluaqutissarsiniarluni aningaasaateqarfiusinnaasumi taamaattumi 

attaveqartarfiit, siunnersuisarneq ilitsersuisarnerlu ersarissumik oqaatigineqarnissaa amigaatigaarput. 

 

Qularutissaanngilaq tamatigut isumaqartuaannarnikuusugut kiap eqqumiitsuliornermut kulturimullu 

aningaasanik pissarsiaqassanersoq politikerinit akuliuffigineqanngissaa tunngaviussasoq. 

Pingaartorujussuuvoq eqqumiitsuliornermik kulturimillu nassuiaasersuinngissarput, tassungali taarsiullugu 

nunatsnni eqqumiitsuliornermi kultureqarnermilu suliamik ingerlatsisut suliaqartullu akornanni ilisimasat 

annertusassavagut. Aamma qularutissaanngilaq aningaasanik amerliartortitsisumik aaqqissuussinissaq 

takorukkipput taamaalillunilu aningaasaliisarnikkut annertusiartortinneqassalluni nunarsuullu sinneranik 

suleqateqartoqarluni.  

 

Danmarkimi Savalimmiunilu soraarnerussutisiaqalernissamut ileqqaartarfiit aningaasaateqarfiillu 

taakkununnga assingusut aallaavigineqarluarsinnaapput. Aamma isumassarsiorniarluni Islandi allallu 

qissimigaarneqarsinnaapput. Aningaasat amerliartorpata pitsaanerpaajussaaq, taamaalilluta tapiissutit 

ukiumiit ukiumut amerliartortinniassagatsigit. Taamaalilluta siunissami aaqqissuussinissamik suliaqarnrmi 

tamakku ilanngunneqarnissaat takorusupparput. 

 

taamatut aaqqissuinermi siulersuisuni ilaasortat pisariaqartumik taarserneqartarnissaasa 

qulakkeerneqarnissaa pillugu mianersorluta ilanngutissavarput, taamaalillunilu ilaasortanik toqqaasarneq 

ikitsuinnaat akornanni pisassanngisoq, aammali aningaasaateqarfimmik taamatut aaqqissuussinermi 

sumulluunniit ilaatigut attuumassuteqannginnissaq tamanilu allanngorartumik ingerlatsinissaq 

qulakkeerniarlugit nunatsinninngaaniiginnanngitsunik piginnaasalinnik ilaasortaqarnissaa aamma 

qulakeerneqassaluni. 

 

Aamma Naalakkersuisut taamaattoqassappat aningaasaateqarfimmik nakkutilliinerat suna pineqarnersoq 

aamma malittarisassat najoqqutassialluunniit suut malinneqassanersut itisilerneqarnissaat amigaataavoq. 

Naatsorsuutigaarpulli taamatut aaqqissuussinermik pilersitsinermi najoqqutassiat kulturilu pillugu 

politikkimi ilitsersuutit malinneqassasut. 

 



 

 

 

Siunnersuut una taamatut aningaasaateqarfeqarnissaa aningaasaateqarfimmulluunniit assingusunik 

aaqqissuussinissaq periarfissinneqaannarmat taamaalillunilu aningaasaateqarfimmik pilersitsivinnissaq 

pineqanngimmat, isumaqarpugut taamaattumik pilersitsinissap pisinnaanissaa piaartumik 

sulissutigineqartariaqartoq. Aamma siunnersuummut uunga tusarniaanermi akissutit pitsaasut tamarmik 

ilanngunneqassasut. 

 

Taamatut naatsumik oqaaseqarluta siunnersuutip uuma akuerineqarnissaa inassuteqaatigaarput. 

 


